
   Mövzunun əvvəlində bir qədər Azərbaycan Respublikasında təhsil sistemi haqqında danışmaq istəyirəm.
   Təhsil, təlim-tərbiyə hər bir dövlətin strateji əhəmiyyətli fəaliyyət sahəsi olmaqla onun siyasi-iqtisadi, sosial və mədəni inkişafını müəyyən edir, yeni qurulmuş cəmiyyətin mənəvi dəyərlərini formalaşdırır. Ona görə də, hər bir suveren dövlət təhsilin inkişafına xüsusi diqqət yetirir. 
   Əvvəlcə bir zəruri məsələni dərindən dərk etməliyik ki, müasir təhsil nə deməkdir və cəmiyyətdə inkişaf stimulu yaradan bu sistem nəyə xidmət edir? Bu zəruri sahənin incəliklərini və sonrakı perspektiv imkanlarını araşdırmaq üçün Azərbaycan Respublikasının Prezidenti İlham Əliyevin 19 iyun 2009-cu il tarixdə təsdiq etdiyi “Təhsil haqqında Qanunun ilk müddəasına nəzər yetirmək kifayətdir: “Bu qanun vətəndaşların Azərbaycan Respublikası Konstitusiyasında təsbit olunmuş təhsil hüququnun təmin edilməsi sahəsində dövlət siyasətinin əsas prinsiplərini və təhsil fəaliyyətinin tənzimlənməsinin ümumi şərtlərini müəyyən edir, təhsilin ayrı-ayrı pillələri üzrə müvafiq qanunların və digər normativ hüquqi aktların qəbul edilməsində baza rolunu oynayır”.
   Əlbəttə, müasir təhsil sisteminin səviyyəsini daha da yüksəltmək üçün bundan öncə infrastruktur işləri tamamilə tənzimlənməli və yekunlaşdırmalı, müasir texniki vasitələrlə təmin olunmuş təhsil ocaqları yaradılmalı, nəhayət, güclü elmi-pedaqoji kadrlar formalaşdırılmalıdır. Prezident İlham Əliyev M.V.Lomonosov adına Moskva Dövlət Universitetinin Bakı filialının yeni tədris kompleksinin açılış mərasimindəki çıxışında demişdir: “...Təhsil prosesi lazımi səviyyədə təşkil edilməmişdirsə, tədrisin səviyyəsi axsayırsa, tələbələr bilik qazanmağa nə qədər can atsalar da, nəticə əldə etmək çətin olacaqdır.”
   Təhsil sisteminin inkişafının İlham Əliyev dövrünü daha geniş xarakterizə etsək, deyə bilərik ki, müasir Azərbaycanın təhsil sisteminin inkişafı üçün birinci mərhələ – infrastruktur quruculuğu dövrü artıq başa çatmaq üzrədir. Neft gəlirlərinin insan kapitalına çevrilməsi strategiyasının reallaşdırılması nəticəsində qurulan bilik iqtisadiyyatı sayəsində bundan sonra keyfiyyət göstəriciləri daha da yüksəlməyə doğru gedəcək və bu sahəyə qoyulmuş investisiya öz müsbət bəhrəsini verəcəkdir.       Bütün bunlarla yanaşı, müasir təhsil sistemində inkişafla bərabər həlli mümkün olan problemlər də mövcuddur. Lakin müasir təhsil gündən-günə inkişafa doğru istiqamət aldıqca yeniləşmə tələb edən bu sahədə problemlərin olması labüddür və bundan sonra da olacağı şübhə doğurmur. Çünki dünya çərçivəsində elmi-texniki tərəqqi inkişaf etdikcə,  müasir təhsil sisteminin də bu sahə ilə ayaqlaşmasına ehtiyac duyulur. Bu səbəbdən, sivilizasiya  arzusunda olan cəmiyyət dövlətlə birgə təhsil sahəsindəki problemlərin aradan qaldırılması üçün birgə işləməli, qarşıya qoyulan problemləri həll etməyə səy göstərməlidr. Etiraf etmək lazımdır ki, bu gün Azərbaycanın təhsil sektorunda inkişaf tendensiyası ilə yanaşı, müəyyən problemlər də vardır.
   Əlbəttə ki, bu problemləri təsnifləşdirsək, onların bu sektorun inkişafının ikinci mərhələsinə aid olduğunu görə bilərik. Lakin onların ardıcıllıqla sadalanması və bir daha diqqətə çatdırılması həmin problemlərin təsir gücünün zəiflədilməsinə xidmət edə bilər. Təhsil işçilərinin maaşlarının və hüquqi statusunun yetərincə olmaması, təhsil müəssisələrində müəllim-tələbə (şagird) münasibətlərinin formal xarakter daşıması, kütləvi şəkildə, bir çox hallarda qanunsuz fəaliyyətdə olan repetitorların şagirdləri məktəb mühitindən uzaqlaşdırması, əsassız olaraq açılmış xüsusi hazırlıq kurslarının valideynləri xərcə salması və sair məsələlər, təəssüflər olsun ki, hələ də qalmaqdadır. Ən xoşagəlməz hal da ondan ibarətdir ki, söylənilən problemlər üzrə vəziyyət daha da kəskinləşməyə doğru gedir ki, bu da ortaya fərqli nüansların çıxmasını şərtləndirir.
İndi isə təhsil sistemimizdə olan problemləri daha geniş şəkildə şərh etmək istəyirəm.
   Aparılan tədqiqatın nəticəsindən məlum olur ki, peşə seçərkən bu peşə barədə konkret biliyi olmadan ali və orta ixtisas məktəblərinə daxil olan gənclər mütəxəssis kimi fəaliyyətə başladıqda əldə etdiyi ixdisasdan məyus olur, öz işinə etinasız, laqeyd münasibət bəsləyir. Rəyi soruşulan yuxarı sinif şagirdlərinin təxminən yarısının bu və ya digər peşə haqqında dəqiq təsəvvürü olmamışdır. Təqribən hər üç  şagirddən biri 5-8 peşənin adını çəkmişdir.Yuxarı sinif şagirdlərinin 20 faizdən çoxu peşə seçmək məsələsi ilə maraqlanmadığını bildirmişdir. Əlbəttə, bütün bunlara baxmayaraq təhsil sisteminin daha da təkmilləşdirilməsi, onun yüksək səviyyədə təşkili gənclərin fəaliyyətində və həyat planlarında yaradıcı ünsürlərin güclənməsinin mühüm şərtlərindən biridir. Bu isə onların mənəvi meyl və marağının müsbət istiqamətdə inkişafına, əxlaqi mədəniyyətinin yüksəlməsinə və düzgün peşə seçilməsinə şərait yaradır.
   Çox vaxt şikayət edirlər ki, əvvəllər təhsil yüksək səviyyədə idi, müəllim şagird münasibətləri indiki dövrdən qat-qat yaxşı idi, müəllimlərin bilik səviyyəsi çox yüksək idi və s.  Deməli, əvvəlki dövrlə indiki dövrü müqayisə etdikdə belə qənaətə gəlmək olar ki, bu problemlərin yaranmasının əsas səbəbi bazar iqtisadiyyatıdır. Məsələni bir qədər açıqlamaq istəyirəm. Bazar iqtisadiyyatının fəaliyyəti dövründə aşağı əmək haqqı alan müəllim öz maddi vəziyyətini düzəltmək üçün əyri yollara əl atır. İş o yerə çatdi ki, cəmiyyətdə bu geniş yayılmağa başladı və məişət hadisəsinə çevrildi. Hətta cəmiyyət arasında aparılan sosial sorğu nəticəsində məlum oldu ki, korrupsiya səviyyəsinə görə yol polisi işçilərindən sonra müəllim ikinci yer tutur. Mənim fikrimcə müəllimlərə onun ən azı minumum tələblərini ödəyə biləcək əmək haqqı verilsə bu kimi problemlər aradan qalxar. Lakin əmək haqqının ödənilməsində bərabərçilik prinsipindəndə əl çəkmək lazımdır. Yəni, əgər müəllim də işinə qarşı səhlənkar yanaşarsa, buna uyğun olaraq onun əmək haqqı kəsilməlidir. Əmək haqqının ödənilməsində belə mexanizmlər təşkil edilsə, təhsildə rüşvətxorluğun qarşısı qismən də olsa alınar.
   Orta məktəblərin ən böyük problemlərindən biri olan müəllim-şagird münasibəti problemidir. Təhsil müəssisələrində demək olar ki, vaxdın çoxu bu problemin həllinə sərf olunur. Uşaq psixologiyasına bələd olmayan, uşaq pedaqogikasının xüsusiyyətlərini bilməyən müəllim adi bir sözü, adi bir hərəkəti üstündə elə bir problemlər yaranır ki, sonra bu problemin həllinə həftələr, aylar sərf olunur. Bununda nəticəsində təlim-tərbiyə sistemi pozulur, nə qədər adam bu problemin həllinə cəlb olunur. Bu kiçik problem deyil lakin, həlli mümkün olan problemdir. Bunun həlli yolu kimi bu müəllimlər üçün həm ali məktəblərdə, həm də orta məktəblərdə pedaqogika və psixologiya kursları olmalıdır. Doğrudur bu kurslar müəllimlərin bu sahədə ustalaşacağına zəmin yaratmır, lakin müəyyən bir hissəsinin də olsa bu sahədən xəbəri olacaq.
   Azərbaycan Respublikasında təhsil sistemində ən böyük problem kadr çatışmamazlığıdır. Məsələn, Azərbaycanın cənub bölgəsində ən böyük müəllim çatışmazlığı Cəlilabad rayonundadır. ANS TV-nin Lənkəran bürosunun məlumatına görə, burada 200-dən artıq ixtisaslı müəllimə ehtiyac var. Rayonda ixtisaslı müəlim çatışmazlığı problemi illərdir ki, yaşanır. Ötən ilki tədris ilində165 vakant yerə 62 müəllim gəlsə də, onlardan təqribən 25% sonradan geri qayıdıb. Bu səbəbdən rayon təhsil şöbəsində də hesab edirlər ki, məsələ bu il daha da aktuallaşıb. “Rayon ümumtəhsil məktəbləri üzrə 208 vakant yer təqdim olunub. Vakant yerlərin say çoxluğuna görə fizika 38, kimya 32, biologiya 32, coğrafiya 23 olmaqla çoxluq təşkil edir. Bu ixtisaslarda vakant yerlərin yaranma səbəbi həftəlik dəsr yükünün az olmasıdır”, – deyə TŞ-nin kadr məsələləri üzrə mütəxəssisi Ələkbər Niftiyev bildirib. Müəllim çatışmazlığı təkcə ucqarlarda deyil, rayon mərkəzində də hiss olunur. Təcrübəli pedaqoqlar bunun tədris prosesinə mənfi təsir göstərdiyini deyərək problemin vaxtında həllini vacib sayırlar. Bu barədə təhsil eksperti Mübariz Əsədovun  fikrini qeyd etmək istəyirəm: “İxtisaslı müəllim olmayanda şagird birtərəfli olur, yetişə bilmir. Ona görə məktəb üçün ixtisaslı müəllim çox şey deməkdir. İxtisaslı müəllim yoxdursa, şagirdlər o ixtisas üzrə axsayacaq.”
   Rayon təhsil şöbəsindən verilən məlumatlara görə, bu ilki vakansiyalar üzrə 83 nəfər seçim etsə də, hələlik cəmi 13 nəfər qeydiyyatdan keçib. Ucqarlarda işləməyə həvəsli olan, rayon mərkəzindən 20 km aralıda işləyəcəyinə görə hər ay əlavə 160 manat alacağına sevinən gənc mütəxəssislər artıq iş yerlərinə baş çəkiblər.
Cəlilabadla yanaşı bölgənin digər rayonlarında da müəllim çatışmazlığı problemi mövcuddur. Müxtəlif ixtisaslar üzrə Lerikdə 205, Lənkəranda 70, Yardımlıda 50, Astarada 15 müəllim tələb olunur.
      Təhsilin idarə olunmasında başlıca problemlərdən biri təhsildə tənzimləmə, idarəetmə və nəzarət funksiyalarının dəqiq müəyyən edilməməsidir.
APA xəbər verir ki,prezident İlham Əliyevin sərəncamı ilə təsdiq edilən “Azərbaycan Respublikasında təhsilin inkişafı üzrə Dövlət Strategiyası”nda bildirilib ki, təhsil sistemini idarə edən orqanların səlahiyyətlərinin, funksiyalarının və məsuliyyətinin dəqiq müəyyənləşməsi, idarəetmə prosesində şəffaflığın və maraqlı tərəflərin iştirakının təmin edilməsi zəruridir. Təhsil müəssisələrinin idarəetmədə rolu məhduddur. Özünüidarəetmə prinsipi əsasında fəaliyyət göstərən təhsil müəssisələri istisna olmaqla, dövlət təhsil müəssisələri maliyyə müstəqilliyinə malik deyil. Bununla yanaşı, təhsil müəssisələrinin rəhbərliyi tədrisin nəticələrinə görə ciddi məsuliyyət daşımır. Təhsil müəssisələrinin maliyyələşdirilməsi təqdim etdiyi təhsilin nəticələrindən asılı deyil və keyfiyyətə yönəlməyib.
Təhsilin effektiv idarə olunması məqsədilə informasiya sistemi yaradılsa da, onun inkişafına ehtiyac duyulur. Təhsilin yüksək keyfiyyətini təmin etmək üçün təhsil sahəsində monitorinq, keyfiyyət və fəaliyyət göstəriciləri sistemi inkişaf etdirilməlidir. Təhsil və kadr hazırlığı prosesinə, həmçinin təhsilin məzmununun təkmilləşdirilməsinə işəgötürənlərin cəlb olunması çox aşağı səviyyədədir. İşəgötürənlər kadr hazırlığı prosesində iştirak etmək, hazırlanan kadra dair şərtlər irəli sürmək imkanına malik olmalı və buna müvafiq olaraq cavabdehliyini dərk etməlidir.
Təhsilin maliyyələşdirilməsi mexanizmi təkmilləşdirilməli və təhsil sistemində rəqabət mühitinin inkişafını dəstəkləməlidir. Bunun üçün təhsilin bütün pillələrində adambaşına maliyyələşdirmə prinsipinin tətbiqi, səriştəyə və fəaliyyətin nəticələrinə əsaslanan əməyin ödənişi sisteminin yaradılması, maliyyələşdirmənin tədrisin keyfiyyət nəticələrinə görə müəyyən edilməsi məqsədəuyğundur.
   Boloniya prosesinə qosulmaq Azərbaycan təhsilinin inkişafı və mütərəqqi dünyaya inteqrasiyası üçün əsaslı zəmin yaradır. Lakin bizdə hələ bu prosesin tələblərinə qismən əməl olunur. Həlli vacib problemlər movcuddur ki, bunları asağıdakı kimi ümumiləşdirmək olar:
1)Azərbaycanda akkreditasiya prinsipləri müəyyənləşdirilməyib, mustəqil akkreditasiya agentlikləri formalasmayıb. Akkreditasiya – təhsil müəssisəsinin fəaliyyətinin dövlət təhsil standartlarına uyğunluğunun və оnun statusunun müəyyənləşdirilib təsdiq edilməsi prоsedurudur. Xaricdə fəaliyyət göstərən agentliklərlə əlaqələr ibtidai mərhələdədir. Hələ hec bir ali məktəb nə ixtisas üzrə, nə də ki, umumi mənada, yəni universitetdə tətbiq olunan bütün proqramlar uzrə mötəbər xarici akkreditasiya agentliyi tərəfindən akkreditasiya edilməyib. Belə olan halda Azərbaycanda hansı ali məktəbi yaxşı və ən yaxşı, yaxud pis ali məktəb saymaq olar? Əgər ali məktəblərin reytinqi müəyyən deyilsə, deməli keyfiyyətli kadr hazırlayan müəssisənin ünvanı da bəlli deyil. Bu da bəlli deyilsə, cəmiyyət hansısa yerli
ali təhsil muəssisəsinin diplomundan cox xaricdən gələn ali təhsil sənədini gözləyir.
2)Təhsildə keyfiyyətin təmin olunması önəmli məsələlərdəndir. Bu məsələ ilə bağlı yenə də tələblər, meyarlar muəyyənləsdirilməlidir. Dünyada bir necə meyarlar məcmusu müəyyənləsdirilib ki, bunların koməyi ilə ali təhsildə keyfiyyət təminatı həyata kecirilir. Keyfiyyətin təmin olunması ucun formalasdırılan ABŞ, Avropa, Şanxay meyarları bir-birlərindən bu və ya digər dərəcədə fərqlənsə də, umumilikdə, hamısı eyni fəlsəfəyə soykənir. Azərbaycan Boloniya prosesinə qosulduğundan, hec şübhəsiz, ali təhsildə keyfiyyət təminatında Avropa meyarlarına üstünlük verməlidir, eyni zamanda, milli resurslar da nəzərə alınmalıdır. Lakin bu sahədə də vəziyyət ürəkaçan deyil. Bəzi ali təhsil müəssisələrində problem mərkəzləri yaradılsa da, müəyyən layihələr həyata keçirilsə də, bütövlükdə ali təhsildə keyfiyyətin hansı meyarlar əsasında təmin olunacağı bəlli deyil. 
3)Butun dünyada indi çalısırlar ki, insanlar 26-27 yaşında təhsilin 3-cü piləsini də başa vursun və əmək fəaliyyətinə daha erkən nbaslasın. Cəmiyyətə daha enerjili yaşlarından fayda versinlər. Amma Azərbaycanda hərbi xidmət təhsildə fasilələr yaradır. Birinci fasilə bakalavr pilləsini bitirməmiş meydana cıxır. Tələbəyə bakalavr pilləsini bitirmək ucun 6 il vaxt verilirsə, deməli bu muddət ərzində tələbə hərbi xidmətə cəlb edilməməlidir. Hec də butun tələbələr 4 il müddətinə bakalavr pilləsini
bitirə bilmir. İnsanlar hüquq qarsısında bərabər olsalar da fiziki, əqli, nəhayət, maddi imkanlarına gorə bərabər deyillər. Kredit sisteminin tətbiqini zəruri edən amillərdən də biri məhz bu, yəni humanist amil, insan haqlarının gözlənilməsi olub. İkinci maneə
bakalavr və magistr pillələri arasında yaradılır. Bakalavr məzunu dərhal hərbi xidmətə cəlb edilir, arada fasilə yaranır və çoxsaylı müşahidələr gostərir ki, bir il ərzində hərbi xidmətə cəlb olunan, ardıcıl təhsildən yayınan gənclərin müəyyən bir qismində maraqlar, gələcəklə bağlı planlar dəyisir. Bu baxımdan bakalavr, magistr, və digər dərəcələri almaq ucun fasiləsiz təhsil təmin edilməlidir. Bu cox vacib məsələdir.
   Müasir mərhələdə təhsilin irəli aparılması istiqamətində əsaslı islahatlar həyata keçirilsə də, bütövlükdə tam inkişafa nail olmaq hələ ki, mümkün olmamışdır. Bu baxımdan, ölkəmizdə mövcud şəraitdə təhsil sahəsində də problemlər var və onların həlli labüddür. Ümumi olaraq Azərbaycanın təhsil sistemində olan problemləri aşağıdakı kimi şərh etmək olar:
· İlk peşə-ixtisas təhsili müəssisələrini bitirən şəxslərin sayı iqtisadiyyatın tələbatı ilə üst-üstə düşmür. Son illər ümumi təhsil müəssisələrini bitirən məzunların yalnız 11 faizinin ilk peşə-ixtisas təhsili müəssisələrini seçməsi, ümumilikdə həmin pillədə təhsilalanların cəmi 25–27 min nəfər təşkil etməsi əhalidə ilk peşə-ixtisas təhsilinə marağın aşağı olduğunu göstərir;
· Kənd yerlərində müxtəlif fənlər üzrə müəllim çatışmazlığı hələ də tam olaraq həll olunmamışdır;
· Ölkəmizdə məktəbəqədər təhsilə cəlb olunma səviyyəsi aşağıdır. Belə ki, məktəbəqədər təhsillə əhatə səviyyəsi şəhərlərdə 23,4, kəndlərdə 8,7, ölkə üzrə isə 16,5 faiz təşkil edir;
· İlk peşə-ixtisas və orta ixtisas təhsili kurikulumları müasir tələblərə cavab vermir;
· Təhsil sistemində tənzimləmə, idarəetmə və nəzarət funksiyalarının dəqiq müəyyən edilməmişdir;
· Bundan başqa, ali təhsil müəssisələrində Boloniya sistemi ilə yanaşı köhnə tədris metodlarının da tətbiqi tədrisin keyfiyyətinin aşağı düşməsinə səbəb olur;
· Məktəblərdə və ali təhsil müəssisələrində xarici dillərin tədrisinin aşağı səviyyəsi ölkədə təhsil alan tələbələri dil biliyini inkişaf etdirməsi üçün əlavə kurslara üz tutmağa məcbur edir;
· Əmək bazarının tələblərinə uyğun olmayan, səmərəsiz kadr hazırlığı ölkədə bəzi sahələrdə kadr çatışmazlığı ilə, bəzi sahələrdə isə işsizlik probleminin yaranması ilə nəticələnmişdir;
· Xüsusən ali təhsil müəssisələrini bitirənlərə təyinat sisteminin tətbiq olunmaması təhsil sisteminin ən böyük problemlərindən biri hesab oluna bilər.
Təhsildə bu və ya digər problemlərin azaldılması üçün aşağıdakı perspektiv tədbirlərin görülməsi təhsilin keyfiyyətinin yaxşılaşdırılmasına imkan yarada bilər:
· Yeni kurikulumların hazırlanması və tətbiqi;
· Dərsliklərin təkmilləşdirilməsi və müasir dövrə uyğunlaşdırılması, xüsusən ali təhsil müəssisələrində sovet dövründən qalma dərsliklərin yeniləri ilə əvəz olunması;
· Ali təhsil müəssisələrinə ixtisas seçimi prosesinə daha ciddi nəzarət olunması, xüsusən əmək bazarının tələbi ilə üst-üstə düşməyən ixtisasların başqaları ilə əvəz olunması, eləcə də abituriyentlərə ixtisas seçimi öncəsi ixtisaslarla bağlı ətraflı məlumatların verilməsi (ixtisasların gələcəkdə abituriyentlərə nə qazandıra biləcəkləri, iş prosesində hansı işləri görəcəkləri haqqında ətraflı məlumatları əks etdirən broşuraların yayımlanması ixtisas seçimi səhvlərinin aradan qaldırılmasına yardımçı ola bilər);
· Ali təhsil müəssisələrində tətbiq olunan Boloniya sisteminin təkmilləşdirilməsi;
· Müəllimlərin peşəkarlıq səviyyəsinin yüksəldilməsi və daha gənc kadrların tədris prosesinə cəlb olunması;
· Ucqar kəndlərdə yeni məktəblərin inşası və burada təhsilə cəlb olunma səviyyəsinin yüksəldilməsi (xüsusən qızların təhsilə cəlb olunması istiqamətində ardıcıl fəaliyyətin həyata keçirilməsi);
· Orta və ali təhsil müəssisələrində xarici dillərin tədrisinə yerli müəllimlərlə yanaşı xaricdə təhsil almış, eləcə də xarici müəllimlərin cəlb edilməsi və ya xarici dil müəllimlərinin peşəkarlıq səviyyəsini artırmaq üçün onların müvafiq ölkələrdə kurs keçmələrinə imkanlar yaradılması;
· Ali təhsil müəssisələrində təyinat sisteminin tətbiqi; (əgər bakalavr pilləsində bunu etmək mümkün deyilsə, magistratura pilləsini bitirənlərə təyinatla iş imkanı yaratmaq. Bu da mümkün olmasa, həmin pilləni fərqlənmə ilə bitirənlərə təyinat tətbiq etmək həm təhsilin səmərəsini artırmış olar, həm də tələbə və magistrantlara əlavə stimul olar)
· “Müəllimlərin əlavə qazanc mənbəyi axtarması” probleminin həlli üçün əməkhaqlarının yüksəldilməsi, eləcə də, stimullaşdırıcı mexanizmlər və səmərəli monitorinq sistemi vasitəsilə müəllim fəaliyyətinin keyfiyyətinin artırılması;
· Təhsildə maliyyələşdirmə sisteminin tədrisin keyfiyyətinə görə müəyyən edilməsi;
· Qeyd edək ki,  orta və ali təhsil müəssisələri üçün nəzərdə tutulan bu təkliflərin  həyata keçirilməsi dövlət orqanlarının üzərinə düşsə də, bu işdə məktəb müəllimləri və tələbələrin də fəallığı və onların proseslərdə yaxından iştirakı həmin problemlərin həllinin sürətlənməsinə imkan yarada bilər.

